
Sarajevo,27.09.2011. godine

 

Na osnovu čl. 22. i 24. stav 4. Zakona o Vladi Kantona Sarajevo (”Službene novine Kantona Sarajevo”, broj: 24/03 - Prečišćeni tekst), Vlada Kantona Sarajevo, na Četvrtoj vanrednoj sjednici održanoj 27.09.2011. godine, donijela je sljedeći

 

Z A K LJ U Č A K
1. Nalaže se Ministarstvu saobraćaja Kantona Sarajevo da, u skladu sa odredbama Zakona o komunalnim djelatnostima („Službene novine Kantona Sarajevo“, br. 31/04 i 21/05), a u cilju ponovne uspostave javnog gradskog prijevoza na području Kantona Sarajevo, preduzme sljedeće:

-         naredi Nadzornom odboru i upravi KJKP „GRAS“ d.o.o. Sarajevo da hitno, u roku od 60 minuta, od momenta dostave naredbe, uspostave funkciju javnog gradskog prijevoza na teritoriji Kantona Sarajevo koja je od strane radnika KJKP „GRAS“ d.o.o. Sarajevo narušena dana 27.09.2011. godine od 03.00 sata;

-         hitno utvrdi relevantne razloge za nastali poremećaj, odnosno prekid vršenja djelatnosti javnog prijevoza na području Kantona Sarajevo, kao i visinu učinjene štete;

-         da o preduzetim mjerama i rezultatima hitno obavijesti Vladu Kantona Sarajevo.

 

O b r a z l o ž e n j e
 

Nakon zahtjeva Sindikalne podružnice „GRAS“ d.o.o.  Sarajevo broj: 161-10/11 od 26.09.2011. godine, kojim je najavljen štrajk uposlenika KJKP „GRAS“ d.o.o. Sarajevo za 26.09.2011. godine, održan je 26.09.2011. godine u 17,15 sati sastanak premijera Kantona Sarajevo Fikreta Musića, predsjedavajuće Skupštine Kantona Sarajevo Mirjane Malić i ministra saobraćaja Haris Lulića sa predstavnicima Sindikata radnika komunalne privrede KJKP „GRAS“ d.o.o. Sarajevo, predsjednikom Sindikata komunalne privrede Kantona Sarajevo Kemalom Lukšićem i predsjednikom Sindikata komunalne privrede FBiH Rifatom Mahmutovićem na kojem su usaglašeni stavovi u vezi sa osnovnim zahtjevima uposlenika „GRAS-a“ a što je konstatovano Zapisnikom sa navedenog sastanka koji su potpisali premijer Fikret Musić i predsjednik Sindikalne podružnice KJKP „GRAS“ d.o.o. Sarajevo Adnan Himzanija.

 

            I pored usaglašenih stavova dana 27.09.2011. godine u 03.00 sata od strane radnika KJKP „GRAS“ Sarajevo blokiran je izlaz iz kruga preduzeća svim prijevoznim sredstvima kojima se vrši prijevoz putnika u Kantonu Sarajevo, čime je onemogućeno normalno obavljanje fukcije javnog gradskog prijevoza na teritoriji Kantona Sarajevo.

Za 27.09.2011. godine u 09.00 sati zakazana je Četvrta vanredna sjednica Vlade Kantona Sarajevo na kojoj su se trebali potvrditi usaglašeni stavovi i to:

- od Ministarstva zdravstva Kantona Sarajevo i Zavoda zdravstvenog osiguranja Kantona Sarajevo tražit će se urgentno rješenje ovjere zdravstvenih knjižica uposlenicima „GRAS-a“;

- pred Vladom Kantona Sarajevo će u četvrtak 29.09.2011. godine biti Informacija o broju prodatih mjesečnih karata budžetskim korisnicima od strane KJKP „GRAS“ d.o.o. Sarajevo sa prijedlogom zaključaka o implementaciji odluke kojom se svi budžetski korisnici obavezuju na kupovinu mjesečnih karata za gradski previjevoz za svoje uposlenike;

- po zakonom predviđenoj proceduri, a u što kraćem roku, bit će ogranizirana tematska sjednica Skupštine Kantona Sarajevo, na kojoj će se razmatrati stanje u „GRAS-u“, gdje će se od menadžmenta i uprave tražiti prijedlog mjera za rješavanje problema u ovom preduzeću;

- obezbijedit će se nabavka neophodnih i urgentnih rezervnih dijelova za vozila kojima se obavlja javni gradski prijevoz preraspodjelom sredstava u Budžetu Kantona Sarajevo za 2011. godinu na poziciji Ministarstva saobraćaja.

Pored članova Vlade Kantona Sarajevo, sjednici su prisustvovali predsjedavajuća Skupštine Kantona Sarajevo Mirjana Malić, predsjednik Skupštine preduzeća KJKP „GRAS“ d.o.o. Sarajevo Hamdo Karić, predsjednik Nadzornog odbora KJKP „GRAS“ d.o.o. Sarajevo Izet Horman kao i generalni direktor KJKP „GRAS“ d.o.o. Sarajevo Ajdin Kobilić koji su upoznali Vladu Kantona Sarajevo sa trenutnom finansijskom situacijom u preduzeću, kako bi avgustovska plaća bila isplaćena do kraja ove sedmice.

            Vanredna sjednica Vlade Kantona Sarajevo održana je 27.09.2011. godine sa početkom u 09.00 sati na kojoj je dogovoreno da predstavnici Nadzornog odbora i uprave preduzeća odu u krug KJKP „GRAS“ d.o.o. Sarajevo i sa predstavnicima Štrajkačkog odbora i Sindikata radnika komunalne privrede KJKP “GRAS“ d.o.o. Sarajevo dogovore prekid štrajka i normalizaciju javnog gradskog prijevoza, u skladu sa usaglašenim stavovima koji su definisani na sastanka od 26.09.2011. godine u 17,15 sati. Sjednica je prekinuta u 12.50 sati, a nastavak sjednice je zakazan istog dana nakon što predstavnici Nadzornog odbora i uprave preduzeća obave razgovor sa predstavnicima štrajkačkog odbora i predstavnicima Sindikata radnika komunalne privrede KJKP “GRAS“ d.o.o. Sarajevo.

            S obzirom na odluku Sindikata radnika komunalne privrede Sindikalna podružnica „GRAS“ d.o.o. Sarajevo, broj: 162-10/11 od 28.09.2011. godine kojom je prihvaćen prijedlog premijera Kantona Sarajevo Fikreta Musića iznesen na sastanku od 26.09.2011. godine u 17,15 sati vezano za prevazilaženje problema u poslovanju KJKP „GRAS“ Sarajevo, a javni gradski prijevoz kao djelatnosti od općeg javnog interesa za pravna i fizička lica, nije uspostavljen do 19,00 sati, Vlada Kantona Sarajevo je održala nastavak Četvrte vanredne sjednice 27.09.2011. godine sa početkom u 20,00 sati i naložila Ministarstvu saobraćaja preduzimanje mjera iz ovog zaključka, a u skladu sa Zakonom o komunalnim djelatnostima Kantona Sarajevo.

 

PREMIJER 

Fikret Musić

